
Rishikashyapaproktam Bhasmadharanamahimavarnanam

ఋషికశ్యపప్రోక్తం   భస్మధారణమహిమావర్ణనమ్

(శివరహస్యాన్తర్గతే  భీమాఖ్యే)
కాశ్యపః (ఉవాచ) ।
భస్మాభ్యక్తతనుర్నిత్యం  పూజయేదిన్దుశేఖరమ్  ।
భస్మధారణహీనానాం ప్రసాదో  నైవ  శామ్భవః ॥౨॥
భవేజ్జన్మశతేష్వేవ  ద్విజస్యాపి విశేషతః ।
భస్మధారణహీనానాం జ్ఞానం  నైవోపజాయతే  ॥ ౩॥
జ్ఞానాఙ్గత్వదిదం   భస్మ సృష్టమీశేన  ముక్తిదమ్ ।
భస్మభస్మేతియోబ్రూయాత్స  తు పాపైః  ప్రముచ్యతే  ॥ ౪॥
భస్మనా పాదపర్యన్తం యః స్నాతి నియతం సదా ।
స తు సన్తరతే ఘోరం సంసారం దుఃఖదం నరః ॥ ౫॥
ద్విజో వణిగ్గృహస్థో  వా యతిర్వాపి వనాశ్రమీ  ।
త్రికాలం  భస్మనిరతో దేవదేవప్రసాదభాక్  ॥౬॥
భస్మస్నాన విహీనాత్మా కృత్వా కర్మాణ్యపి ద్విజః ।
నైవ  తత్ఫలమాప్నోతి కుర్వన్యత్కిఞ్చిదప్యసౌ ॥ ౭॥
ప్రత్యవైతి   ద్విజో వాపి భవత్యేవ న సంశయః ।
భస్మప్రభావో  వేదాన్తైః  సర్వదా ప్రతిపాద్యతే  ॥౮॥
అథర్వశిరసి స్వైరం  భస్మ ప్రోక్తం   హి పావనమ్ ।
శిరోద్గతమిదం  భస్మస్నానమాపాదమస్తకమ్ ॥౯॥
అగ్నిరిత్యాదిభిర్మన్త్రైః  స్నాత్వా పాపైః  ప్రముచ్యతే  ।
యోవా కోవాఽన్త్యజో వాపి నిత్యం భస్మతనుర్భవేత్ ॥ ౧౦॥
స మహేశప్రసాదస్య  పాత్రం  భవతి నిశ్చితమ్ ।
ద్విజో వాప్యుత్తమాచారో భస్మస్నానవివర్జితః  ॥ ౧౧॥
యోభస్మధారిణం దృష్ట్వా  నాభినన్దతి  దుర్మతిః ।

తస్యోత్పత్తౌ చ సాఙ్కర్యమనుమేయం విపశ్చితా ॥ ౧౨॥
యతిర్వేదాన్తనిష్ఠోఽపి  నైవ  తద్జ్ఞానమాప్నుయాత్  ।
పఠన్ వా పాఠయన్వాపి నైవ  తద్జ్ఞానమాప్నుయాత్  ॥ ౧౩॥
జీవాత్మైక్యం  పరం జ్ఞానం  భస్మస్నానేన జాయతే ।
భస్మాభ్యక్తతనుర్నిత్యం  త్రిపుణ్డ్రపరిచిహ్నితః   ॥ ౧౪॥
స తపస్వీ స దానార్హః  సర్వకర్మార్హకో  భవేత్ ।
త్రిణేత్రదయయా  పాత్రం  పవిత్రో భవతి ధ్రువమ్  ॥ ౧౫॥
మిత్రభూతః  సురాణాం చ భవత్యేవ న సంశయః ।
భస్మధారణహీనో యః శివలిఙ్గం  సమర్చయేత్ ॥ ౧౬॥
న తస్య పూజాం గృహ్ణాతి  మహాదేవః పరాఙ్ముఖః ।
భవిష్యతి న సన్దేహః  ప్రత్యుత  ప్రత్యవైతి   చ ॥ ౧౭॥
సర్వదా సర్వకాలేషు భస్మధృక్పావనః శుచిః ।
యః స్నాతి స్నానదశకైర్విద్యా  బుద్ధ్యాపి  మానవః ॥ ౧౮॥
భస్మస్నానాదినిర్ముక్త సోఽశుచిః సర్వకర్మణి ।
పవిత్రం  పరమేతద్వై  భస్మైవ  శ్రుతిచోదితమ్  ॥ ౧౯॥
శ్రౌతానలోద్భవం  భస్మ మహాపాపనివర్తకమ్ ।
ముక్తిదం జ్ఞానదం  పుంసామగ్నిరిత్యాదిమన్త్రితమ్  ॥౨౦॥
భస్మధృత్వైవ  సన్ధ్యాయామధికారీ  న సంశయః ।
అధృత్వా యది తద్భస్మ సన్ధ్యాం  కుర్యాద్ ద్విజాధమః ॥౨౧॥
భస్మధృత్వా పునః సన్ధ్యామాచరేత్సన్ధ్యయోర్ద్వయోః    ।
శ్రాద్ధం   యజ్ఞస్తథా   హోమో వివాహోపనయాదికమ్ ॥౨౨॥
దేవతాభ్యర్చనం నిత్యం కామ్యం స్వధ్యాయతర్పణమ్ ।
సర్వం భస్మధృగేవాశు సర్వేషాం ఫలమశ్నుతే ॥౨౩॥
స తపస్వీ సదా పాత్రం  సర్వాన్త్సన్తారయేన్నరాన్ ।
భస్మధారణమన్త్రేణ  దుఃఖం తరతి మానవః ॥౨౪॥
అశుచిర్భిన్నమర్యాదో భస్మధృక్పావనో భవేత్ ।
అభక్ష్యభక్షణం కృత్వా గత్వాఽగమ్యామపి ద్విజః ॥౨౫॥

భస్మనః స్నానమాత్రేణ  సర్వపాపైః  ప్రముచ్యతే  ।
వరాహంమూషకం బాలమున్మత్తం శ్వానరాసభమ్ ॥౨౬॥
స్పృష్ట్వా  దృష్ట్వా  ద్విజో నిత్యం భస్మస్నానం సమాచరేత్ ।
ఉదఙ్కీం సూతికాం దృష్ట్వా  యస్తపస్యతి భస్మనా ॥౨౭॥
భస్మస్నానేన పాపానాం రాశిర్వైభస్మసాద్భవేత్  ।
భస్మధృక్సర్వదా పూజ్యో యథా(యతః) శివమయో హి సః ॥౨౮॥
సన్ధ్యయోరథ  మధ్యాహ్నే నిశీయే భస్మధృగ్భవేత్ ।
సాచారోఽపి దురాచారో భస్మధృక్పావనో భవేత్ ॥౨౯॥
భస్మత్రిపుణ్డ్రసహితో   నిత్యమర్చతి శఙ్కరమ్ ।
తేన దత్తం జలం పత్రం  సాక్షాద్గృహ్ణాతి   శఙ్కరః ॥ ౩౦॥
హవ్యం గృహ్ణన్తి   చ సురాః కవ్యం పితృగణాః స్మృతాః ।
భస్మధారణమాత్రేణ  శమ్భుస్తస్మై  ప్రసీదతి  ॥ ౩౧॥
ప్రసాదః  (ప్రసన్నః ) శఙ్కరో యస్మిన్ముక్తిస్తస్య  కరే స్థితా  ।
దానం యద్దీయతే  దాత్రా యో గృహ్ణాత్యపి  వై ద్విజః ॥ ౩౨॥
భస్మధారణమాత్రేణ  ఉభయోర్వర్ధతే  ఫలమ్ ।
ప్రాతః  స త్యజ్యతే విప్రో భస్మనాఽఽపాదమస్తకమ్ ॥ ౩౩॥
త్రిపుణ్డ్రధృక్సమస్తైశ్చ    చరితైర్నిశి  పాతకైః  ।
త్రియాయుషం  త్రిపుణ్డ్రాఙ్కః   రాత్రిపాపం  వ్యపోహతి ॥ ౩౪॥
మధ్యాహ్నేఽపి తథా ప్రాతః  పాతకైః  ప్రవిముచ్యతే  ।
సాయఙ్కాలే భస్మధారీ అపరాహ్ణాదఘాత్సదా  ॥ ౩౫॥
ముక్తో భవతి గౌరీశప్రియకృత్స  భవిష్యతి ॥ ౩౬॥
భస్మాభ్యక్తతనుర్భవేదథ  మహారుద్రాక్షమాలాధరో
రుద్రాధ్యాయజపాదరః  శివమహాపఞ్చాక్షరే సాదరః ।
శ్రీమత్  త్ర్యమ్బకపాదపఙ్కజవరే  ధ్యాయన్విముక్తో భవే-
త్పాపౌఘాద్భవసాగరాద్ధర  మహాదేవాశ్రయాద్భావతః  ॥ ౩౭॥
॥ ఇతి శివరహస్యాన్తర్గతే  ఋషికశ్యపప్రోక్తం   భస్మధారణమహిమావర్ణనం  సమ్పూర్ణమ్  ॥
-॥ శ్రీశివరహస్యమ్  । భీమాఖ్యః అష్టమాంశః  । అధ్యాయః ౯ ।౨-౩౭॥

- .. shrIshivarahasyam . bhImAkhyaH aShTamAMshaH . adhyAyaH 9 . 2-37..

Notes:

Ṛṣi Kaśyapa ఋషి కశ్యప speaks to Garuḍa గరుడ about BhasmadhāraṇaMahimā

భస్మధారణమహిమా, especially in context of worship of Śiva శివ.

